
“ESG tamoyillari – hududlarni barqaror rivojlantirish va biznesni
transformatsiyalash drayveri” маvzusida Xalqaro ilmiy-amaliy anjumani ilmiy maqolalar va
tezislar to‘plami. -Т.: ТMII, 2025. – 752 bet.

KIRISH SOʻZI

ASSALOMU ALAYKUM, HURMATLI XALQARO ANJUMAN
ISHTIROKCHILARI, AZIZ MEHMONLAR!

Sizlarni Toshkent menejment va iqtisodiyot instituti hamda O‘zbekiston Ekologik
Partiyasi Markaziy kengashi tomonidan tashkil etilayotgan mazkur Xalqaro ilmiy-amaliy
anjumanda qutlashdan mamnunmiz!

Qadrli anjuman ishtirokchilari, bugun biz “ESG tamoyillari – hududlarni barqaror
rivojlantirish va biznesni transformatsiyalash drayveri” mavzusida Xalqaro ilmiy-amaliy
anjuman o‘tkazmoqdamiz. Bugungi anjumanning asosiy maqsadi mamlakatimizda
iqtisodiyotni barqaror rivojlantirish, ishlab chiqarishni diversifikatsiya qilish, iqlim
o‘zgarishi oqibatlariga moslashish va ularni yumshatish, tabiiy resurslardan foydalanish
samaradorligini oshirish, ESG tamoyillari asosida hududlar va sanoat korxonalarining
barqaror rivojlanishini ta’minlash, hududlarda “yashil” iqtisodiyotni qo‘llab-quvvatlashning
samarali iqtisodiy mexanizmlarini joriy qilish, yirik va o‘rta biznes korxonalari faoliyatini
transformatsiyalash va raqobatbardoshligini oshirish, sanoat korxonalarida chiqindilarni
boshqarish va sirkulyar iqtisodiyotni rivojlantirish, “yashil” texnologiyalar, sun’iy intellekt
asosida atrof-muhitni muhofaza qilish masalalari boʻyicha amalga oshirilayotgan ishlar,
mavjud muammolar va ularni bartaraf etish yoʻllarini chiqur tahlil qilgan holda ilmiy amaliy
takliflar ishlab chiqishdan iborat.

O‘zbekiston Respublikasi Prezidenti tomonidan imzolangan qaror va farmonlar,
Vazirlar Mahkamasi qarorlari, amalga oshirilayotgan islohotlar ushbu anjuman mavzusining
naqadar dolzarbligini anglatadi. Yurtboshimiz tomonidan 2025-yilni “Atrof-muhitni asrash
va “yashil” iqtisodiyot yili” deb nomlanishi hamda ushbu yo‘nalishda qabul qilingan Davlat
dasturida belgilangan vazifalarning ijrosini ta’minlashda ma’lum ma’noda anjumanning
ham o‘z hissasi bo‘ladi deb umid qilamiz.

Anjuman natijalaridan kutilayotgan ilmiy, ijtimoiy va iqtisodiy samaradorlik
quyidagilarda o‘z ifodasini topadi:

Ilmiy samaradorlik - anjumandan kutilayotgan ilmiy-amaliy natija mamlakatimiz
hududlarida barqaror iqtisodiy rivojlanishni ta’minlash, sanoat korxonalarining atrof-
muhitga bo‘lgan e’tiborini yanada kuchaytirish, biznes strategiyalarini takomillashtirish, shu
bilan birga hududlar darajasida barqaror rivojlanishni amalga oshirilish darajasini tahlil
qilish, “atrof-muhit, jamiyat, boshqaruv” (ESG) tamoyillariga mos holda faoliyat
ko‘rsatishlariga erishishning ustuvor yo‘nalishlarini tahliliy o‘rganish asosida olingan
natijalarni umumlashtirib ilmiy asoslangan taklif va tavsiyalar ishlab chiqishdan iborat.

Ijtimoiy samaradorlik – muhokama qilinadigan masalalarning har birida ijtimoiy
samara alohida o‘rin egallaydi. Chunki ESG-tamoyillarining asosiy xususiyati ham ijtimoiy
sohaga yuqori darajada e’tibor qaratilishidadir. Shu jihatdan ijtimoiy samarani iqtisodiy
jihatdan baholash, bu yo‘nalishda mavjud amaliyotlarni ilmiy tahlil qilishning konseptual
yondashuvlarini ishlab chiqishga, hududlarda va biznes sohasida izchil islohotlarni amalga
oshirish orqali jamiyatni rivojlantirish, aholining turmush darajasini yaxshilash, barqaror
daromad manbalarini shakllantirish, tabiiy resurslar tejamkorligiga erishish asosida kelajak
avlod uchun zahiralarni saqlab qolish, aholini ijtimoiy himoya qilish tizimini
takomillashtirishga xizmat qiladi.

Iqtisodiy samaradorlik - iqtisodiy faoliyatning faol ishtirokchilaridan biri ishlab
chiqarish korxonalaridir, ular tomonidan mahsulot ishlab chiqarish jarayonida sezilarli
darajada uglerod izi qoldiriladi. Shaffof va ekologik toza ma’lumotlarni taqdim etish atrof-

muhitni muhofaza qilish qonunchiligiga rioya qilish uchun zarurdir. Iqtisodiy samaradorlik
jihatidan mavzu doirasida muhokama qilinadigan har bir masala katta ahamiyatga ega.
Birinchidan, sohada qonunchilik bazasini mustahkamlash; ikkinchidan, korxonalarda ESG
tamoyillarini joriy yetishning iqtisodiy samaradorligini baholash uslubiyotini ishlab chiqish;
uchinchidan, hududlarning barqaror rivojlanishi uchun mavjud salohiyatini baholash va shu
asosda sohalarni diversifikatsiya qilish imkoniyatining vujudga kelishi, to‘rtinchidan,
korxona va tarmoqlarni rivojlantirishda “yashil” investitsiyalarni jalb qilish hamda ulardan
samarali foydalanishga keng yo‘l ochiladi.

Albatta bunday oʻzgarishlar, texnologik taraqqiyotga hamohang ravishda, qoʻshimcha
imkoniyatlarni ochishga va rivojlanishning yangi strategiyalarini ishlab chiqishga keng
imkoniyatlar yaratmoqda.

Lekin shu bilan bir qatorda, iqtisodiyotni raqamlashtirish va bunday sharoitda biznesni
rivojlantirish jarayonlarida, oʻziga xos muammolar va turli savollar ham yuzaga kelmoqda.

Bunday masalalarni oʻrganib, uning yechimlarini topish uchun Toshkent menejment
va iqtisodiyot institutining professor-oʻqituvchilari tomonidan ham turli ilmiy tadqiqotlarni
olib borish yoʻlga qoʻyilgan. Ularning tadqiqotlari natijalaridan - oʻquv jarayonlarida, taʼlim
sifatini oshirish maqsadlarida, keng foydalaniladi.

Bu oʻz navbatida, institutda menejment, iqtisodiyot va axborot texnologiyalari
sohalarida tayyorlanadigan malakali mutaxassislarning nafaqat nazariy bilimlarini, balki
amaliy koʻnikmalarini ham oshirishga hizmat qiladi.

Bundan tashqari, institutda innovatsion dasturlar va loyihalar orqali talabalarni yangi
texnologiyalar bilan tanishtirish, ularda raqamli iqtisodiyot va global biznes muhitida
raqobatbardosh boʻlish uchun zarur boʻlgan koʻnikmalarni shakllantirishga yordam beradi.

Xalqaro ilmiy-amaliy anjumanni o‘tkazishda hamkorlik qilayatgan O‘zbekiston
Ekologik Partiyasi Markaziy kengashiga, anjumanda ishtirok etayatgan O‘zbekiston
Respublikasi Oliy ta`lim, fan va innovatsiyalar vazirligi, O‘zbekiston Respublikasi
Iqtisodiyot va moliya vazirligi, O‘zbekiston Respublikasi Energetika vazirligi, BMT ning
UNDP loyihasi vakillariga, Federal davlat byudjeti oliy ta’lim muassasasi Kozma Minin
nomidagi Nijniy Novgorod davlat pedagogika universiteti, Umumrossiya davlat adliya
universitetining (VGUYU) Shimoliy-Kavkaz instituti (filiali), Umumrossiya davlat adliya
universitetining (VGUYU) Rostov instituti (filiali), Kazpotrebsoyuz Karaganda universiteti,
Kyungdong Universiteti (Koreya Respublikasi), tashkilot va korxonalarning mutaxassislari,
xorijiy va mahalliy iqtisodchi olimlarga o‘z minnatdorchiligimizni izhor qilamiz.

Bugun sizlarning eʼtiboringizga taqdim etiladigan taqdimotlar va fikrlar - bizni
zamonaviy iqtisodiyotning yangi talablariga mos keladigan biznes modellarni yaratishga
ilhomlantiradi.

Biz bu jarayonda, oʻz tajribamizni almashish va birgalikda muammolarni hal qilish
uchun yangi gʻoyalarni kashf etishni maqsad qilamiz.

Umid qilamanki, anjumanimiz samarali va foydali boʻladi.
Har biringizning ishtirokingiz va hissangiz bu jarayonda juda muhim.
Keling, birgalikda yangiliklarga ochiq boʻlib, innovatsion yechimlarni izlaylik!
Bugungi anjuman ishiga va unda ishtirok etayotgan barcha ishtirokchilarning ilmiy-

ijodiy faoliyatlariga ulkan muvaffaqiyatlar tilaymiz!

Toshkent menejment va iqtisodiyot instituti rektori
X. Axmedov

Annotatsiya. Ushbu maqola zamonaviy raqamli texnologiyalarni oliy ta’lim menejmenti
tizimiga integratsiya qilish orqali innovatsion yondashuvlarni shakllantirishning nazariy
asoslari va amaliy yo‘nalishlarini o‘rganadi. Tadqiqot raqamli transformatsiyaning ta’lim
jarayonlari, ma’muriy boshqaruv va strategik rivojlanishga ta’sirini tahlil qiladi hamda
samarali integratsiya uchun tavsiyalar beradi.

Kalit so‘zlar: Oliy ta’lim, innovatsion menejment, raqamli texnologiyalar, ma’lumotlar
tahlili, raqamli madaniyat, agrаr menejment.

Аннотация. В статье рассматриваются теоретические основы и практические
направления формирования инновационных подходов посредством интеграции
современных цифровых технологий в систему управления высшим образованием.
Проанализировано влияние цифровой трансформации на образовательные процессы,
административное управление и стратегическое развитие, а также даны рекомендации
по эффективной интеграции.

Ключевые слова: Высшее образование, инновационный менеджмент, цифровые
технологии, анализ данных, цифровая культура, аграрный менеджмент.

Annotation. This article examines the theoretical foundations and practical directions of
forming innovative approaches through the integration of modern digital technologies into the
higher education management system. The study analyzes the impact of digital transformation on
educational processes, administrative management and strategic development, and provides
recommendations for effective integration.

Keywords: Higher education, innovation management, digital technologies, data analysis,
digital culture, agrarian management.

Kirish
Zamonaviy jamiyatni rivojlantirishda oliy ta’lim muassasalari bilim va

innovatsiyalarning asosiy manbai hisoblanadi. Global raqamlashuv sharoitida oliy
ta’lim muassasalari an’anaviy boshqaruv usullaridan voz kechib, raqamli
texnologiyalarga asoslangan innovatsion menejment tizimlarini joriy qilishga
majbur. “Innovatsion menejment” tushunmasi nafaqat yangi texnologiyalarni
qo‘llashni, balki boshqaruvning tashkiliy madaniyati, jarayonlari va strategiyasini
tubdan o‘zgartirishni nazarda tutadi.

Jahonning ko‘plab mamlakatlarida oliy taʼlim muassasalari tashkil etilgan
bo‘lib, ular milliy iqtisodiyot uchun kadrlar tayyorlab berishda asosiy institut
vazifasini o‘taydi. Umuman olganda, iqtisodiyotda yuqori malakali kadrlarni
tayyorlash va ularni iqtisodiyotning raqobatbardoshligini oshirishdagi rolini
mustahkamlashda oliy taʼlim muassasalari nafaqat milliy darajada, balki xalqaro
darajada ham raqobatga kirishishiga zaruratning shakllanganligini kuzatish
mumkin. Xalqaro va milliy mehnat bozoridagi raqobatning keskin
rivojlanayotganligi nafaqat inson va inson o‘rtasidagi kurashish bilan ifodalanadi,
balki inson va yuqori texnologiyalar o‘rtasidagi kurashning vujudga kelganligi
bilan ham o‘z aksini topadi. Bu esa, insonlardan sifatli taʼlimni olishga bo‘lgan
ehtiyojning shakllanishiga olib kelmoqda.

Maʼlumki, bizning asrimiz axborot texnologiyalari davri bo‘lishi bilan ham
yangi rivojlanish bosqichini boshlab bermoqda. Bunda axborot-roboto
texnologiyalarning mehnat bozoriga kirib kelishi alohida ahamiyatga bo‘lmoqda.
Shu boisdan, oliy taʼlim muassasalari to‘xtovsiz takomillashayotgan xalqaro
standart mezonlariga moslashishi va uning doirasida yuqori reputatsiyaga ega
bo‘lishi oliy taʼlim muassasalari oldida turgan asosiy omillardan biri hisoblanadi,
desak mubolag‘a bo‘lmaydi.

Oliy ta’lim muassasalari bugungi kunda jadal o‘zgarishlarning markazida
turibdi. To‘rtinchi sanoat inqilobi, sun’iy intellekt (SI), katta ma’lumotlar va
raqamli platformalar kabi texnologiyalar ta’lim tizimini tubdan qayta
shakllantirmoqda. An’anaviy boshqaruv modellari, ko‘pincha byurokratiya va
statik jarayonlar bilan to‘lib-toshgan, endi global raqobat va talabalar ehtiyojlariga
javob bera olmaydi. Shu sababli, OTMlar uchun innovatsion menejmentni
rivojlantirishning asosiy yo‘li – raqamli texnologiyalarni strategik integratsiya
qilishdir. Bu nafaqat texnik o‘zgarish, balki rahbarlik, pedagogika va tashkiliy
madaniyatning chuqur transformatsiyasini talab etadi.

Innovatsion menejmentning birinchi yo‘li – o‘qitish va o‘rganish jarayonini
raqamlashtirishdir. An’anaviy darslik va doskada asoslangan ta’lim endi yetarli
emas; talabalar moslashuvchan, interaktiv va shaxsiylashtirilgan o‘quv tajribasini
kutmoqda.

Yana bir muhim texnologiya – sun’iy intellekt va adaptiv o‘rganish
tizimlaridir. Sun’iy intellekt talaba faoliyatini real vaqtda tahlil qilib, o‘quv
dasturini individual ehtiyojlarga moslashtiradi. O‘zbekiston oliy ta’limida bu
texnologiyani joriy etish, ayniqsa, masofaviy ta’limni kuchaytirgan pandemiya
davrida muhim bo‘ldi. Bu xavfsiz, arzon va samarali ta’limni ta’minlaydi, natijada
talabalar amaliy ko‘nikmalarga ega bo‘ladi. Innovatsion menejment rahbarlari bu
texnologiyalarni joriy etishda o‘qituvchilarni qo‘llab-quvvatlashi kerak.

Ikkinchi yo‘l – ma’muriy va operatsion jarayonlarni avtomatlashtirishdir.
OTMlarning ko‘p vaqti byurokratiyaga sarflanadi: talaba qabulidan tortib,
moliyaviy hisobotlargacha. Korxona resurslarini rejalashtirish tizimlari barcha
jarayonlarni yagona platformaga birlashtiradi. Bu ma’lumot siloslarini yo‘q qiladi,
hujjat aylanishini tezlashtiradi va xatolarni kamaytiradi.. O‘zbekistonda ham
“Raqamli O‘zbekiston - 2030” dasturi doirasida OTMlarda korxona resurslarini
rejalashtirish tizimlarini kengaytirish rejalashtirilmoqda.

Rahbarlik uchun “Yagona Boshqaruv Paneli” – KPIni real vaqtda
ko‘rsatuvchi vosita – muhimdir. U talaba qabul darajasi, bitiruv statistikasi,
tadqiqot natijalari va moliyaviy holatni kuzatadi. Bu rahbarlarga intuitiv emas,
balki dalillarga asoslangan qarorlar qabul qilish imkonini beradi. Shuningdek, SI
bilan quvvatlangan chat-botlar talaba savollarini avtomatik hal qiladi, xodimlarni
murakkab vazifalarga yo‘naltiradi. Blokcheyn texnologiyasi esa diplomlarni
xavfsiz saqlash va tasdiqlashda foydali: firibgarlikni oldini oladi va xalqaro tan
olinishni osonlashtiradi. Bu texnologiyalar orqali menejment inson resurslarini
strategik rollarga o‘tkazadi, samaradorlikni oshiradi.

Uchinchi yo‘l – ma’lumotga asoslangan qaror qabul qilishdir. OTMlar har
kuni ulkan ma’lumotlar hosil qiladi: talaba baholari, kutubxona foydalanishi,
tadqiqot loyihalari. Katta Ma’lumotlar esa makro darajada ishlaydi: mehnat bozori
tendentsiyalarini o‘rganib, yangi mutaxassisliklarni ochishga yordam beradi.
Masalan, AQShdagi MIT Universiteti Big Data orqali o‘quv dasturlarini yangilab,
ishga joylashuv darajasini 15% ga oshirgan. O‘zbekiston OTMlari uchun bu,
ayniqsa, iqtisodiy rivojlanishga mos ta’limni shakllantirishda foydali.

Ammo texnologiyani integratsiya qilish faqat texnik emas, balki insoniy va
madaniy muammo. Eng zamonaviy tizimlar ham, agar xodimlar tayyor bo‘lmasa,
muvaffaqiyatsiz bo‘ladi. Innovatsion menejment rahbarlari raqamli madaniyatni
shakllantirishi kerak: tajribalarni rag‘batlantirish, o‘sish fikrini rivojlantirish.
Fakultet va xodimlar uchun doimiy treninglar – raqamli pedagogika, ma’lumotlar
analitikasi bo‘yicha – zarur. Rag‘batlantirish tizimi innovatsiyani qo‘llab-
quvvatlaydi. O‘zbekistonda Oliy ta’lim va innovatsiyalar vazirligi tomonidan
o‘tkazilayotgan seminarlar bu jarayonni tezlashtirmoqda.

Xulosa qilib aytganda, OTMlarda innovatsion menejmentni rivojlantirish
raqamli texnologiyalarni integratsiya qilish orqali mumkin. Bu o‘qitishni
interaktivlashtirish, ma’muriyatni avtomatlashtirish, qarorlarni ma’lumotga
asoslash va madaniyatni o‘zgartirishni o‘z ichiga oladi. Natijada, muassasalar
global raqobatbardosh bo‘lib, talabalarga 21-asr ko‘nikmalarini beradi.
O‘zbekiston OTMlari uchun bu nafaqat imkoniyat, balki zaruriyat: raqamli
transformatsiya orqali bizning universitetlarimiz xalqaro miqyosda gullab-yashashi
mumkin. Bu yo‘lni bosib o‘tish rahbarlarning jasorati va strategik yondashuviga

bog‘liq. Boshqacha aytganda Kelajak innovatorga tegishli – va OTMlar bu
kelajakni shakllantiruvchilar bo‘lishi kerak.

